
Sarajevo, 15.05.2019.

29. Europska konferencija tijela za zaštitu podataka

8.-10. maj 2019, Tbilisi, Gruzija

29. Europska konferencija tijela za zaštitu podataka (ECDPA - European Conference of Data Protection Authorities), poznata kao Proljetna konferencija, održana je 8.-10. maja 2019. u  Tbilisiju, u organizaciji Ureda inspektora za zaštitu ličnih podataka Gruzije.
Proljetna konferencija je forum koji se zasniva na promicanju saradnje među tijelima za zaštitu podataka, za diskusiju i rješavanje zajedničkih problema u sferi zaštite podataka i privatnosti, te za dijeljenje iskustava i inovacija u ovom polju. U kontekstu modernizacije Konvencije 108 Vijeća Europe, implementacije Opće uredbe o zaštiti podataka, kao i Policijske direktive EU, tijela za zaštitu podataka suočavaju se sa novim izazovima u načinu sprovođenja svojih uloga i promovisanja prava na zaštitu podataka. 
Program Proljetne konferencije uvijek prati aktuelne izazove i kreiran je s ciljem okupljanja što većeg broj učesnika. Skoro godinu dana nakon stupanja na snagu Opće uredbe za zaštitu podataka (GDPR), prvi Panel bavio se uspjesima i izazovima vezanim za implementaciju i sprovedbu GDPR-a, radom europskih tijela i supervizorom za zaštitu podataka (EDPS) u cilju elaboriranja bitnih preporuka i smjernica, te implementacijom GDPR-a na državnom nivou. 

Panel vezan za modernizovanu Konvenciju 108 (Konvencija 108+) predstavio je nove ključne elemente Konvencije za zaštitu pojedinaca obzirom na automatsku obradu ličnih podataka koja je, nakon sedam godina ažurirana da bi reflektovala principe zaštite podataka i bila u skladu sa posljednjim tehnološkim otkrićima. Do danas, 54 zemlje potpisale su Konvenciju 108: 47 zemalja članica Vijeća Europe, te Argentina, Kabo Verde, Mauricijus, Meksiko, Senegal, Tunis i Urugvaj, a Protokol o izmjeni modernizovane Konvencije 108+ potpisalo je do sada 27 zemalja.
U vremenu konstantnog i kompleksnog tehnološkog razvoja, uzimajući u obzir ranjivost djece, Panel vezan za zaštitu podataka djece oblikovan je u cilju zaštite najboljih interesa djeteta. Modernizovana Konvencija 108+, GDPR kao i Preporuka CM/Rec (2018)7 Vijeća Europe daju posebnu pažnju pravima djeteta. Posebna pažnja posvetila se zaštiti od internetskog nasilja i „skrivenih opasnosti” Internet stvari (IoT). Predstavljena su posebna pravila za objavljivanje vezano za maloljetnike u kontekstu medija, te novi pristupi za jačanje saradnje u edukaciji i inicijativama za jačanje svijesti javnosti.

Međunarodne organizacije, kroz svoje aktivnosti, obrađuju i razmjenjuju ogromne količine podataka. Iz tog razloga IV Panel istražio je kako su međunarodne organizacije nadogradile standarde za zaštitu podataka i privatnosti i njihovu implementaciju, kao i praktične korake usklađivanja prakse zaštite podataka s nadograđenim standardima.


Tokom posljednjeg V Panela, učesnici su sumirali dvodnevnu diskusiju, postavili zajedničke ciljeve tijela za zaštitu podataka, te diskutovali o budućnosti Konferencije. 

Republika Turska, glasanjem zemalja učesnica, primljena je u punopravno članstvo Konferencije. Domaćin naredne 30. Proljetne konferencije 2020. godine biće Republika Hrvatska, a Konferencija će se održati u Dubrovniku. 

Ispred Agencije, na 29. Proljetnoj konferenciji učestvovala je Pomoćnica direktora Sektora za međunarodnu saradnju i odnose s javnošću.
Više o održanoj Konferenciji možete pročitati putem linka:

https://springconference2019.pdp.ge/ 

